
MAPHUNZIRO OYAMBA A BAIBULO

PHUNZIRO LACHISANU NDI CHINAYI

MPINGO WAPAFUPI
KODI UYENERA KUPITA KU MPINGO?

Anthu amene samapita ku mpingo mokhulupirika ndi ambiri.  Zingapezeke zowilingula zambiri zimene zimagwilitsidwa ntchito ndi anthu osapita ku tchalitchi.  Chifukwa cheni cheni choti anthu samakhala okhulupirika za kupita ku mpingo ndi chopezeka mu Mateyu 24:12.  Apo, Yesu anati, “Ndipo chifukwa cha kuchuruka kwa kusayeruzika, chikondano cha anthu aunyinji chidzazirala.”  M’masiku anowa, anthu ali “…okonda zokondweretsa munthu, osati okonda Mulungu.” (2 Timoteo 3:4)
Ngakhale anthu amapanga zowilingula zambiri za kusapita ku mpingo, Baibulo limatiuza kuti tisaleke kusonkhana pamodzi.  Baibulo limati mu Ahebri 10:24-25, “Ndipo tiganizirane wina ndi mnzake kuti tifulumizane ku chikondano ndi ntchito zabwino.  Osaleka kusonkhana kwathu pamodzi, monga amachita ena, komatu tidandaulirane, ndiko koposa monga momwe muona tsiku lirikuyandika.”  Chofunikira chakupita ku mpingo m’masika otsiriza awa chikuposa nthawi ili yonse mu mbiri ya mpingo.  Mwai uli wonse ukhala nawo uyenera kusonkhana pamodzi ndi Akristu mu mpingo wabwino..  

KODI MPINGO NDI CHIYANI?

Ambiri amafunsa, “Mpingo wabwino ndi uti?”  Kuti tiyankhe funsolo, tiyenera kudziwa tanthauzo loona la mpingo.  Liu la “mpingo” limatanthauza msonkhano wa oitanidwa kuturuka.  Mamembala a mpingo amatchedwa choncho chifukwa anaitanidwa kuturuka m’dziko lapansi ndi kukhala opatulika. (2 Akorinto 6:17)  M’Baibulo, muli mitundu iwiri ya mipingo.  Mitundu iwiriyi ndi Eklesia ndi mpingo wapafupi.  Mitundu iwiri ya mipingoyi imagawirana maonekedwe ena, koma ili yosiyana ndithu.  Eklesia ndi mmodzi, wosaoneka, chinthu chamoyo chimene chili ndi anthu opulumutsidwa okha basi, ndipo ungapeze mbali za Eklesia kuli konse, kumwamba ndiponso pa dziko lapansi.  Mosiyana, pali mipingo yapafupi yambiri,  imaoneka, ndipo ingakhale ndi magulu okhala ndi opulumutsidwa ndiponso osokera.  Tikasanthula m’malembo, uona mafotokozedwe amenewa momveka ndithu.   

EKLESIA

Ukufunika kukumbukira phunziro la ubatizo ngati ufuna kumvetsetsa Eklesia.  Mu phunziro lija tinaphunzira kuti pamene munthu walandira Kristu kukhala Mpulumutsi wake, munthu ameneyo wabatizidwa ndi Mzimu wa Mulungu mu thupi la Kristu.  Palibe madzi amene amagwilitsidwa ntchito ndi ubatizowu chifukwa ndi chinthu chauzimu chochitidwa ndi Mzimu Woyera.  Zindikiranso mu 1 Akorinto 12:13.  “Pakutinso mwa Mzimu mmodzi ife tonse tinabatizidwa kulowa m’thupi limodzi…”  Ndifukuna kusindika mbali imodzi yofunikira ya ndimeyi.  Tinabatizidwa m’thupi limodzi.  Pamene unalandira Kristu kukhala Mpulumutsi wako, mu nthawi yomweyo unakhala chiwalo cha thupi la Kristu. (Aefeso 5:30)  Baibulo limati mu Aefeso 4:4, “Thupi limodzi ndi Mzimu umodzi, monganso anakuitanani m’chiyembekezo chimodzi cha maitanidwe anu.” Ali yense amene anapulumutsidwa poyambira nthawi ya kuuka kwa Kristu, analowetsedwa m’thupi la Kristu.  Ngati uli wopulumutsidwa, ndiwe chiwalo cha thupi lomwelo longa Petro, Paulo, ndi Yohane.  Chifukwa chiyani?  Chifukwa pali THUPI LIMODZI lokha basi!

Ndifunanso kukumbutsa iwe za thupi la Kristu kuti umvetsetse ndime izi mu Aefeso 1.  Mu Aefeso 1:22-23, Paulo anafotokoza za kuuka kwa Kristu pakuyambira mu ndime 22, Paulo anati, Mulungu “…anakonza zonse pansi pa mapazi ake, nampatsa Iye akhale mutu pamtu pa zonse, kwa Eklesia amene ali thupi lake, mdzazidwe wa Iye amene adzaza zonse m’zonse.”  Zindikira panopa kuti thupi la Kristu ndi Eklesia zili chinthu chimodzi!  

Pa nthawi yino, tiphatikizire zoonadi zina kuchokera ku mau a Mulungu.  Choyamba, timadziwa kuti munthu akaika chikhulupiriro chake mwa Yesu Kristu, alandira Mzimu Woyera mu nthawi yomweyo. (Agalatiya 3:14) Kenaka, Mzimu Woyera ayika munthu ameneyo m’thupi la Kristu. (1 Akorinto 12:13)  Timadziwa kuti Kristu ali ndi thupi limodzi lokha basi. (Aefeso 4:4)  Timadziwanso kuti thupi la Kristu ndi chinthu chimodzi ndi Eklesia. (Aefeso 1:22,23)(Aefeso 5:23)(Akolose 1:18)  Kutanthauza kuti anthu amene anapulumutsidwa m’chaka cha 300 A.D. ali mamembala a Eklesia (kapena ndiwo ziwalo za thupi la Kristu…chimodzimodzi) Ngati wina anapulumutsidwa m’chaka cha 1950 A.D, iyenso analowa mu thupi lomwelo, kapena tinganene kuti analowa mu Eklesia.  Chimenechi chimathandiza pakufotokoza Eklesia.  Eklesia ndi mpingo umene umapezeka kuli konse pa dziko lapansi ndiponso kumwamba, m’malo ali onse amene munthu wopulumutsidwa angapezeke.  Eklesia amapezekanso mu mbiri yonse ya Chipangano Chatsopano.  Thupi la Kristu, kapena mpingo wa Mulungu, linayambika mu Machitidwe 2, pamene Mzimu Woyera anatsika ndi kubatiza anthu kulowa m’thupi la Kristu.  Mpingo womwewo umene unayambika mu Machitidwe 2 umakhalabe ndi moyo lero lino chifukwa Mzimu amabatizabe anthu m’thupi lomwelo.  Timadziwa zeni zeni zoti uwu ndi mpingo womwewo sipangakhale matupi awiri, koma thupi limodzi lokha basi!

Taona kale, Eklesia angatchedwe maina osiyana.  Mu malo ena, amatchedwa thupi la Kristu, monga mu 1 Akorinto 12:27 ndi Aefeso 4:12.  Mu malo ena, amatchedwa mpingo wa Mulungu Wamoyo, monga mu 1 Timoteo 3:15 ndi 1 Akorinto 10:32.  Pali maina ena amene anapatsidwa kwa Eklesia.  Mu Aefeso 3:15, Eklesia amatchedwa banja la Mulungu.  Mu 2 Akorinto 11:2, Aefeso 5:22-32, Yohane 3:29, Chivumbulutso 19:7-14, Chivumbulutso 21:2 ndi 9, ndi Chivumbulutso 22:17, thupi la Kristu limatchedwa mkwatibwi wa Kristu.  Mu 1 Timoteo 3:15 ndi 1 Petro 4:17 Eklesia amatchedwa nyumba ya Mulungu.  Chonde tenga nthawi yakuona ndime zonsezi ndi kuphunzira nkhazi zawo ndipo udzaona kuti m’malo onsewo, wolemba akulankhula za thupi la anthu opulumutsidwa amene amakwanira Eklesia.  

MPINGO WAPAFUPI

Ndatchula kale kuti Eklesia ndi mpingo wapafupi ndi zinthu ziwiri zosiyana.  Taona m’Baibulo kuti Eklesia ndi chimodzimodzi ngati thupi la Kristu.  Choncho, ali mmodzi, wosaoneka, chinthu chamoyo chimene chimapangidwa ndi anthu opulumutsidwa okha.  Mpingo wapafupi ndi wosiyana kwambiri.  Mpingo wapafupi ungaoneke, ndi guru lokhala ndi opulumutsidwa ndiponso osokera.  Pali mipingo yapafupi yambiri, osati umodzi wokha.  Mipingo yapafupi ingapezeke kuli konse m’dziko lapansi koma osati m’mwamba. Ambiri ndi ozolowerana ndi mtundu uwu wa mpingo.  Mpingo wapafupi ndi guru la anthu amene amasonkhana kuti apembedze Mulungu ndi nyimbo, kuphunzitsa, kulalika, kupereka, zina zotero.  Momveka, mitundu iwiriyi ya mipingo ndi yosiyana. 

Mpingo wapafupi umatchulidwa m’Baibulo kwambiri.  Ndi chosavuta kuzindikira pamene wina akukamba za mpingo wapafupi.  Ungamvetsetsa choncho kwambiri ndi zitsanzo zotsatira.  Mu Agalatiya 1:1-2, Paulo anati, “Paulo, mtumwi (wosachokera kwa anthu, kapena mwa munthu, koma mwa Yesu Kristu, ndi Mulungu Atate, amene anamuukitsa Iye kwa akufa), ndi abale onse amene ali pamodzi ndi ine, kwa Mipingo ya ku Galatiya.”  Kumbukira, pali thupi limodzi lokha, kutanthauza kuti pali mpingo umodzi wokha!  Koma, m’ndimeyi, Paulo anati, “Mipingo”…yambiri!  Ngati suzindikira kuti muli mitundu iwiri ya mipingo m’Baibulo, ungasokonezeka ndithu.  Chifukwa chiyani m’malo amodzi Paulo anganena kuti muli mpingo umodzi (Aefeso 4:4), koma m’malo osiyana anganene kuti muli mipingo yambiri?  Paulo sakulankhula za Eklesia (mpingo umene umapezeke kuli konse) mu Agalatiya 1:1-2, koma akulankhula za mipingo yapafupi yonse imene inakhazikitsidwa m’chigawo cha Galatiya.

Labadira kwambiri tikaphunzira chitsanzo china ndipo ukhale wokhoza kuona iwiri ya mitundu ya mipingo.  Mu 1 Atesalonika 2:14, Paulo anati, “Pakuti inu, abale, munayamba kukhala akutsanza a Mipingo ya Mulungu yokhala m’Yudeya mwa Kristu Yesu…”  Kodi wazindikira mitundu iwiri ya mipingo m’menemo?  Poyamba, Paulo analankhula za mipingo ya Mulungu m’Yudeya.  Momveka imeneyo ndi mipingo yapafupi chifukwa anatchula yambiri.  Kenaka Paulo ananena kuti mipingo yapafupiyo ili mwa Kristu Yesu.  Kutanthauza kuti mipingo yapafupiyo inapangidwa ndi anthu opulumutsidwa.  Choncho, anthu amenewo ndiwo mamembala a mipingo yapafupi NDIPONSO ndiwo ziwalo za thupi la Yesu Kristu.  Thupilo ndi Eklesia.  

ZOLINGA ZA MPINGO WAPAFUPI

Mpingo uli wonse umene umakhulupirira Baibulo uli ndi maudindo amene uyenera kuakwaniritsa.  Zolinga za mpingo wapafupi ndi kulalikira ochimwa, kulimbikitsa oyera mtima, ndi kulemekeza Mpulumutsi.  Ngati ufuna kudziwa ngati mpingo ndi wabwino kapena woipa, ndiye ungafanizire mpingowo ndi zolinga zimenezi.  Ngati sukuzikwaniritsa, ndi kuti upeze mpingo wosiyana.

KULALIKIRA OCHIMWA

Kulalikira ochimwa kutanthauza kuti uyese kutsogolera ochimwa kwa Kristu kuti apulumutsidwe.  Ichi ndi cholinga choyamba chimene chitchulidwe chifukwa ndi m’mene mpingo wapafupi umapangidwira.  Ungaone m’buku la Machitidwe lonse kuti pa chiyambi atumwi anapita ku malo ena ake kuti alalikire anthu. Kenaka anatenga otembenuka mtima nayambitsa mpingo wapafupi.  Mipingo yapafupiyo inalibe nyumba za tchalitchi kusonkhanamo.  Yambiri ya mipingo inasonkhana m’nyumba ya anthu kapena chipinda chimodzi cha nyumba yaikuru.  Kumbukira, mpingo sumapangidwa ndi njerwa ndi matabwa, komatu ndi anthu!  Choncho, ndondomeko ya lamulo la Yesu Kristu mu Mateyu 28:19-20 ndi lofunikira kukumbiridwa.  Choyamba, upite ndi kuphunzitsa ndi kulalikira Uthenga Wabwino kwa olengedwa onse.  Kachiwiri, ubatize iwo.  Kenaka, uphunzitse iwo m’mau a Mulungu kuti akhazikitsidwe.  

Mpingo wapafupi woyamba m’Baibulo umapezeka mu Machitidwe 2.  Mpingowu unayambitsidwa ndi atumwi.  Ona zimene Yesu anawauza.  Baibulo limati mu Luka 19:10, “Pakuti Mwana wa munthu anadza kufunafuna ndi kupulumutsa chotayikacho.”  Chimodzi cha zifukwa zimene Yesu anabwera ku dziko lapansi chinali chakulalikira ochimwa.  Panopa, ona zimene Yesu anauza atumwi ake ataukitsidwa kwa akufa mu Yohane 20:21.  Yesu anati, “Mtendere ukhale ndi inu; monga Atate wandituma Ine, Inenso ndituma inu.”  Atumwi anatumidwa monga Yesu anatumidwa...ndi kuti ayenera kufunafuna ndi kupulumutsa otayikawo.  Choncho, mpingo wapafupi umene atumwi anayambitsa mu buku la Machitidwe unakhazikitsidwa ndi kulalikira ochimwa.  Anafuna kuchita monga Yesu Kristu!  Tsono, ngati udzapeza mpingo umene sumatanganidwa ndi kufikira anthu otayika ndi Uthenga Wabwino, sumakwaniritsa lamulo la Yesu Kristu.  

Ndinene pa nthawi yino kuti mpingo wapafupi wabwino udzachirikiza anthu amene akuyesa kutsogolera anthu kwa Kristu.  Mpingo wabwino uli wonse ukhale ndi ndondomeko ya mamishoni.  Ndanena motero chifukwa mu Machitidwe 13:1-4, umapeza mpingo wapafupi umene unatumiza Paulo ndi Barnaba kuti akhale amishoneri kufirika madera ambiri a dziko lapansi kuti ayambitse mipingo yapafupi yambiri.  Ngakhale mipingo yaumphawi yambiri, monga mpingo wa ku Filipi, inachirikiza amisoneri ndi ndalama zawo ndi mapemphero awo. (ona 2 Akorinto 8:1-5 ndi Afilipi 1:19, 4:18)  Mpingo wabwino uli wonse udzayesa kufikira osokera mu njira yotheka ili yonse!

KULIMBIKITSA OYERA MTIMA

Kulimbikitsa oyera mtima kutanthauza kumangirira munthu wopulumutsidwa m’chikhulupiriro chake.  Cholinga chimenechi chisanyozeke.  Chifukwa chake opulumutsidwa onse ayenera kupita ku mpingo wabwino mokhulupirika.  Baibulo limati mu 1 Timoteo 3:15, “…ndiye Eklesia wa Mulungu wamoyo, mzati ndi mchirikizo wa choonadi.”  Suli udindo wa mpingo kulenga choonadi, komatu kukweza choonadi chimene chopezeka m’mau a Mulungu. (Yohane 17:17)  Ngati umapitapita ku mpingo umene sumapereka kwa iwe uphungu wonse wa Mulungu (Machitidwe 20:27), ufufuze mwachangu mpingo umene udzakuphunzitsa malembo.  Njira yokhayo yoti udzakula mu chisomo ndi m’chidziwitso cha Ambuye Yesu Kristu (2 Petro 3:18) ndi kudyetsedwa ndi mau a choonadi. (1 Peter 2:2)
Baibulo linanenera mu Amosi 8:11 kuti mu masiku otsiriza, padzakhala “…njala m’dzikomo, si njala ya mkate kapena ludzu la madzi, koma njala ya kumwa mau a Yehova.”  Mwatsoka, m’masiku otsiriza awa, ndi pobvuta zedi kupeza mbusa amene amadyetsa nkhosa zake.  M’malo ambiri, muli nkhosa (Akristu) zimene zili zofoka ndi zakuda chifukwa sizinadyetsedwe kapena kusamaliridwa mwauzimu.  Choncho, ngati uli ndi mbusa amene amakudyetsa mau a Mulungu, ukufunika kuthokoza iye ndiponso kupita ku mpingo wako kawiri-kawiri kuti ungayanjane ndi Mulungu bwino bwino.  

KULEMEKEZA MPULUMUTSI

Chinthu chili chonse timachita m’nthawi ya miyoyo yathu, tiyenera kuchichita kuti tingapereke ulemerero wa kwa Mulungu.  Paulo anati mu 1 Akorinto 10:31, “Chifukwa chace mungakhale mudya, mungakhale mumwa, mungakhale muchita kanthu kena, chitani zonse ku ulemerero wa Mulungu.”  Yohane anasindika mfundoyi mu Chivumbulutso 4:11, “Muyenera inu, Ambuye wathu, ndi Mulungu wathu, kulandira ulemerero ndi ulemu ndi mphamvu; chifukwa mudalenga zonse, ndipo mwa chifuniro chanu zinakhala, nizinalengedwa.”  Mu mbali ili yonse ya miyoyo yathu, tiyenera kuyesa kukondweretsa Yesu Kristu m’malo mwa ife tokha.  Ichi ndi choonadi makamaka m’mpingo wapafupi.  Mpingo utenge langizo la Yohane Mbatizi pamene ananena, “Iyeyo (Kristu) ayenera kukula koma ine ndichepe.” (Yohane 3:30)
Mpingo wapafupi uyese kuzindikiritsa anthu za Mpulumutsi osati mpingo wokha basi.  Mpingo suli chinthu chofunikira koposa chili chonse.  Anthu ena amaganiza kuti ngati mpingo ukuchuruka ndi mamembala, ndi kuti uli mpingo wabwino koposa mipingo yina.  Chimenecho si chili choonadi.  Zolinga za mpingo zili kulalikira ochimwa, kulimbikitsa oyera mtima, ndi kulemekeza Mpulumutsi.  Cholinga cha mpingo si chili kusonkhanitsa anthu ambiri kuti uchuke.  Usasonkoneze mamembala ambiri ndi kuphindulitsa.  Ngati ukufuna kuyesa mpingo kuti udziwe ngati uli wopindulitsa kapena ai, ndi kuti yesa mpingowo pakuona ngati umakwaniritsa zolinga zitatu zimenezo.  

MIYAMBO YA MPINGO WAPAFUPI

Mpingo wapafupi uli wonse uyenera kusamalira miyambo iwiri. Paulo anati mu 1 Akorinto 11:2, “Ndipo ndikutamandani kuti m’zinthu zonse mukumbukira ine, ndi kuti musunga miyambo monga ndinapereka kwa inu.”  Mu 1 Akorinto 10, Paulo anatchula miyambo iwiri imene mpingo wa Chipangano Chatsopano ukwaniritse.  Paulo anakamba za ubatizo mu 1 Akorinto 10:2, kenaka m’mavesi otsalira m’mutuwo, anafotokoza za mgonero wa Ambuye.  

UBATIZO

Mu phunziro lachitatu, tinaphunzira kwathunthu nkhani ya ubatizo ndi m’mene umakhudzira Mkristu wa Chipangano Chatsopano.  Choncho, sititenga nthawi pa nkhaniyo m’phunziro lino. Ndifuna kusindikizanso apa kuti ubatizo wa madzi sungapulumutse munthu.  Ubatizo umene umakhudza ife a lero uchitike mokhulupirika m’mpingo wapafupi uli wonse.  Ubatizo ndi mwambo wa mpingo, choncho ndi chinthu chimene tiyenera kuchita nthawi zonse.

MGONERO WA AMBUYE

Paulo anatenga nthawi yaitali mu 1 Akorinto 10 ndi 11 yakukamba za mgonera wa Ambuye.  Mwambowu uchitidwe mopitiliza, koma uyenera kudziwa kuti Baibulo silimatipatsa ndondomeko yakutenga mgonero wa Ambuye  Baibulo limati mu 1 Akorinto 11:26, “Pakuti nthawi zonse mukadya mkate uwu ndi kumwera chikho, mulalikira imfa ya Ambuye kufikira akadza Iye.”  Mu malembo, cholinga cha mgonero wa Ambuye ndi kukhala chikumbutso cha imfa ya Ambuye ndiponso kukumbutsa ife za kubwera kachiwiri kwake.  Momveka kunyema mkate ndi kumwa vinyo watsopano ndi chikumbutso cha imfa ya Yesu. (1 Akorinto 11:23-25)  Komanso mgonero wa Ambuye umatikumbutsa za kubwera kachiwiri kwa Yesu chifukwa Yesu anati mu Mateyu 26:29, “Ndipo ndinena kwa inu, sindidzamwanso chipatso ichi champesa, kufikira tsiku limene ndidzamwa chatsopano pamodzi ndi inu, mu Ufumu wa Atate wanga.”  Ufumu wa Atate udzakhazikitsidwa pamene Yesu adzabweranso.  Potero, tikamapanga mgonero wa Ambuye, timakumbutsidwa kuti Ufumu wake udzabweratu!

Chifukwa tikusanthula mpingo wapafupi mu phunziro lino kosati mgonero wa Ambuye, ndi chosatheka choiti ndipereke mfundo zonse zimene zimakhudza mwambo uwu.  Koma, ndikufuna kusonyeza kuti Baibulo silimaphunzitsa kuti  munthu akadya mgonero, akudya thupi leni leni la Yesu Kristu.  Sakumwanso mwazi weni weni wa Kristu.  Baibulo limapanga chomveka choti mgonero wa Ambuye ndi chikumbutso, osati kubwereza kwa nsembe ya Kristu imen yinaperekedwa pamtanda, monga kumaphunzitsidwa m’mpingo wa Aroma Katolika.  Yesu anati mu Yohane 6:54, “Iye wakudya thupi langa ndi kumwa mwazi wanga ali nawo moyo wosatha…”  Funso lofunsidwa nthawi zonse ndilo, “Kodi Yesu analankhula za kudya ndi kumwa thupi ndi mwazi zake zeni zeni?”  Yesu yekha anapereka yankho loonatu.  Yesu anapitiliza mu nkhani yomwey pakunena mu Yohane 6:63, “Wopatsa moyo ndi mzimu; thupi silithandiza konse.  Mau amene ndalankhula ndi inu ndiwo mzimu, ndi moyo.”  Yesu sanalankhule za kutenga thupi ndi mwazi zake zathupi, komatu analankhula za ZAUZIMU!  Tsono, ngati Yesu anakamba za zauzimu, tifunse, “Kodi ungadye thupi lake ndipo ungamwe mwazi wake mwauzimu bwanji?”  Pamene wina alandira Yesu Kristu, Baibulo limatiuza kuti Yesu yemweyo amalowa m’thupi lake.  Choncho, ndi yankho ndi losabvuta.  Yohane 6:54 ndi fanizo loti tingadziwe m’mene tingapezere moyo wosatha. (Yohane 1:12)
Ndiponso, uzindikire kuti tisagwilitse ntchito vinyo wosasa mu nthawi ya mgonero wa Ambuye.  Mu Baibulo muli mitundi iwiri ya vinyo.  Muli vinyo watsopano ndi vinyo wakale.  Momveka vinyo watsopanso ndi madzi amphesa.  Vinyo wakale ndi madzi amphesa amene anali ndi nthawi yakusasa kapena tinganene kubvundika.  Ungaone momveka pali chosiyana pakati pa vinyo watsopano ndi wakale m’mau a Hoseya.  Mu Hoseya 4:11, Baibulo limati, “Chigololo, ndi vinyo, ndi vinyo watsopano, zichotsa mtima.”  

Ena amanena, “Koma Yesu anapereka vinyo kwa ophunzira ake.  Nanga Yesu?”  Inde, zoona, sindingakanize kuti Yesu anapereka vinyo, koma unali vinyo wotani. Pali njira ziwiri m’mene timadziwira kuti Yesu sanapereke vinyo wosasa (wakale).  Choyamba, monga mwa Habakuku 2:15, ndi tchimo kupereka chakumwa chosasa kwa mnzako!  Ngati Yesu akadapereka vinyo wosasa kwa ophunzira ake, akadakhumudwa ndimeyo. Ndime zofanana zambiri zomwe zimafotokoza kuti tiyenera kupewa chakumwa chosasa (mowa, vinyo wakale, zina zotero).  Chachiwiri, Yesu yekha ananena mu Mateyu 26:29 kuti sadzamwa “…chipatso ichi champesa, kufikira tsiku limene ndidzamwa chatsopano pamodzi ndi inu…”  Yesu anatiuza chinthu chimene chinali m’chikho chimene anapatsa ophunzira ake kuti chinali vinyo watsopano.  Anali madzi ochokera ku mipesa yofinyiridwa!

Usanatenge mgonero wa Ambuye, mbusa ayenera kufotokozera mamembala onse za malamulo amene amakhudza chochitikacho.  Ngati mwambowu sumachitika monga mwa malembo, ndi kuti chingatheke mpingowo uli wolakwa.  Komabe, mgonero wa Ambuye ndi mwambo wa mpingo wa Chipangano Chatsopano, choncho uyerena kuchitidwa mopitiliza.  

AKRISTU AMASONKHANA PA LAMULUNGU

Funso lina limene limafunsidwa nthawi zambiri ndilo, “Kodi Akristu asonkhane pa tsiku lanji? Tisonkhane pa Loweruka (Saturday-Sabata) kapena Lamulungu (Sunday)?”  Ayuda a Chipangano Chakale amasonkhana pa tsiku la Sabata ndi Akristu a Chipangano Chatsopano amasonkhana pa tsiku loyamba la sabata.  Paulo anapita ku sunagoge pa tsiku la Sabata chifukwa anayesa kutumikira Ayuda otayika amene anapembedzabe monga mwa Chipangano Chakale.  Pamene Paulo anafuna kukumana ndi Akristu m’mpingo wapafupi, amakumana nawo pa tsiku loyamba la sabata. 

Werenga mu 1 Akorinto 16:1-2, Paulo anati, “Koma za chopereka cha kwa oyera mtima, monga ndinalangiza Mipingo ya ku Galatiya, motero chitani inunso.  Tsiku loyamba la sabata yense wa inu asunge yekha, monga momwe anapindula, kuti zopereka zisachitike pakudza ine.”  Malangizo amapatsidwa ndi Paulo anali kupereka zopereka zako pa tsiku loyamba la sabata, limenelo ndi Lamulungu (Sunday), chifukwa limenelo ndi tsiku limene Akristu amasonkhana pamodzi kuti alalikirane, ayanjane, anyeme mkate, akhale ndi maubatizo, atenge mgonero wa Ambuye, aimbe, ndiponso apereke zopereka zawo! (ona Machitidwe 20:6-7)  Chifukwa chimene Akristu anayamba kusonkhana pa tsiku loyamba la sabata m’malo mwa tsiku la Sabata, ndi kuti Yesu anaukanso kwa akufa naonekera kwa ophunzira ake pa tsiku loyamba la sabata. (Yohane 20:1 & 19)
KODI UMAPITA KU MPINGO WABWINO?

Alaliki onyenga ambiri amanena “usankhe mpingo monga mwa chisankho chako ndipo upite kumene ungamasuke.”  Chimenecho ndi chinthu choipa ndi chopusa kwambiri ungachite.  Ukufunika kupita ku mpingo monga mwa chisankho cha Mulungu. Mpingo wabwino uyenera kucheka iweyo m’mtima mwako.  Chikumbu mtima chako chidzakhudzidwa ndithu.  Ngati mpingo umalalikira choonadi, udzakuuza pamene ukulakwitsa, ndipo thupi lako silidzamva lomasuka.  Mpingo suli malo amene ungapiteko kuti ukumane ndi anzako, iai.  Mpingo supanga iwe kumva bwino bwino za iwe wekha.  Koma Mpingo weni weni umene umalalikira ndi kuphunzitsa Baibulo udzapanga iwe kumva chisoni chifukwa cha makhalidwe oipa ako, kuti udzafuna kusintha ndi kufanana ndi Yesu. (2 Akorinto 7:8-11) 

Ngati panopa, umapita ku mpingo wabwino umene umakhulupirira Baibulo, ndikufuna kulimbikitsa iwe kukhala okhulupirika.  Mulungu anakhazikitsa mpingo wapafupi m’Chipangano Chatsopano kuti ungathandizike pakukula mu mzimu.  Ungapindule kwambiri kuchokera ku mpingo wapafupi, kubwera kwako ndi thandizo lako zingakhale dalitso lalikuru kwa anthu ena a mpingo umenewo.  Ngati unalikupita ku mtundu woipa wa mpingo, usaope kusintha.  Posasamala zimene anthu adzaganiza kapena adzanena za iwe, uyenera kukumbukira kuti pali munthu m’modzi amene uyenera kukondweretsa, ameneyo ndi Ambuye Yesu Kristu.  Choncho, phunzira malembo, pemphera, ndipo peza mpingo monga mwa chisankho cha Mulungu.  Ukaupeza, khala m’menemo mokhulupirika, chirikiza umenewo, tumikira umenewo, ndipo khala dalitso m’njira ili yonse.  

